
Mwalimu amwambie mwanafunzi asome kifungu kifuatacho kwa
sauti.

Ulanguzi wa binadamu ni tatizo kubwa ambalo linakiuka haki za
binadamu na kuathiri jamii kwa njia mbalimbali. Ili kukabiliana na tatizo
hilo, ni muhimu kuelimisha umma kuhusu hatari zake. Vilevile yafaa
kuzifahamu na kuzitambua mbinu zinazotumiwa na walanguzi. Serikali
inapaswa kuimarisha sheria na kuhakikisha wahusika wanakamatwa,
kufikishwa mahakamani na kuhukumiwa inavyostahili. Inabidi wahusika
hao hao kuwafichua washirika wao ili nao wachukuliwe hatua inayofaa.
Isitoshe raia wanafaa kushirikiana na asasi za kiusalama, mashirika ya

kijamii na hata vyombo vya habari ili kuripoti visa vya ulanguzi mapema.

Wazazi na walezi wanafaa kuwa macho kuhakikisha usalama wa watoto
wao umedumishwa. Ni muhimu pia wazazi na walezi kuwashauri watoto

wao kuhusu namna ya kuwatambua watu wenye nia ya kuwalangua.

Ni vyema kuhamasisha wanajamii wote kuhusu njia za kuzumbua riziki.
Hii ni kwa sababu aghalabu umaskini huchangia pakubwa visa vya
ulanguzi wa binadamu. Iwapo kila mwanajamii atawajibika na kuchukua
hatua mapema, tfunaweza kupunguza na hatimaye kukomesha ulanguzi

wa binadamu katika jamii zetu.



